
Han ils passa 40 impressaris grischuns 
fatg cunvegnientschas illegalas? 

La Weko interquera gia dapi quatter onns
DA CLAUDIA CADRUVI / ANR

� Impressaris grischuns sa chattan 
en il visier da la Weko. Las firmas da 
bajegiar vegnan suspectadas d’avair 
fatg cunvegnientschas davart pretschs 
u davart la repartiziun da lavurs. I sa 
tracta dal pli grond cas da cartel che la 
Weko ha examinà insacuras en questa 
branscha. Passa quaranta firmas èn 
cumpigliadas. Avant quatter onns ha la 
cumissiun da concurrenza (Weko) cu
menzà a retschertgar. L’entschatta hai dà 
indizis che 17 firmas da l’Engiadina Bas
sa e da la Val Müstair hajan fatg cunve
gnientschas illegalas. Era furniturs da la 
branscha da construcziun èn stads cum
pigliads inclus la Societad grischuna 
d’impressaris (guarda fanestra). Svelt èsi 
sa mussà che betg mo l’Engiadina è per
tutgada, uschia che la Weko ha stuì ex
tender sias retschertgas sin impressaris 
gronds da l’entir chantun ed era sin fir
mas da transport. Dapi il 2015 èn passa 
quaranta 40 impressaris involvids. 

Emprima decisiun l’entschatta 2017 
La chaussa ha cuntanschì ina tala dimen
siun ch’ins ha separà las retschertgas en 
diesch examinaziuns: construcziun auta, 
construcziun bassa, vias, la Val Müstair u 

singuls projects etc. Uschia daventian las 
proceduras pli simplas, tant per la Weko 
sco era per las interpresas pertutgadas, 
explitgescha Frank Stüssi. El maina il sec
tur da construcziun en il secretariat da la 
Weko. Stüssi punctuescha ch’el na sappia 
betg s’exprimer davart il cuntegn da la 
procedura. El dastga dir be tant: «L’entir 

chantun Grischun è pertutgà da las exa
minaziuns.» 

Quest atun quinta il secretariat da la 
Weko savair inoltrar sias emprimas pro
postas per maun da la cumissiun. Avant 
che la cumissiun da la Weko decida sche 
las cunvegnientschas èn propi stadas ille
galas e sche las interpresas survegnan 
chastis pon las interpresas pertutgadas 
anc prender posiziun. 

«La procedura dura – a partir dal mu
ment che las emprimas propostas vegnan 
spedidas fin a la decisiun da la cumissiun 
– almain tschintg mais u plitost sis», di 
Stüssi. Cun las emprimas decisiuns pon 
ins quintar pir l’entschatta 2017.

Gia pliras giadas è la Weko s’occupa
da da fatgs da submissiun. Ils pli gronds 
cas han cumpiglià var tschient publica
ziuns da lavurs da construcziun. «Las 
examinaziuns en il chantun Grischun èn 

dentant considerablamain pli grondas», 
explitgescha Stüssi. «Igl è fin uss la pli 
gronda examinaziun ch’il secretariat ha 
fatg pertutgant submissiuns.»

Per ordinari dovrian ins per in cas dus 
fin trais onns, per in pli grond quatter 
onns u dapli. La durada dependia dal 
dumber da las interpresas involvidas, dal 
dumber dals differents surpassaments, da 
la cumplexitad e dal quantum d’actas. 

Argovia – 
chastis da quatter milliuns

Ils ultims onns ha la Weko gia pliras gia
das punì impressaris che han fatg cun
vegnientschas illegalas, quai mussa la 
tschertga en ses archiv da communica

ziuns. Ils impressaris pertutgads ston 
quintar cun chastis ensalads che sa driz
zan tenor la summa totala da las lavurs da 
construcziun. Interpresas che gidan la 
Weko tar sias examinaziuns po la cumis
siun liberar da chastis. 

Il 2013 ha in tozzel interpresas da Tu
ritg stuì pajar chastis d’in mez milliun 
francs. Las interpresas eran sa cunvegni
das areguard pretschs e repartiziun en ra
dund 30 projects dal maun public e da 
privats. 

Chastis da quatter milliuns francs han 
ils impressaris da l’Argovia stuì pajar il 
2012. Tar radund 100 lavurs avevan els 
fatg cunvegnientschas da pretschs ed ave
van repartì clientella e projects.

Dapi 2015 èn passa 40 impressaris grischuns en il focus da las examinaziuns da la Weko.MAD

«Cun chel project sa derva en grond nouf» 
Silvaplana: Project da sviamaint e tunnel

DA GION NUTEGN STGIER / ANR

� Siva dad ier exista per l’amprema 
geda en passagi tranter las dus varts 
digl nov tunnel da Silvaplana tgi igl 
project da sviamaint cumpeglia. La 
perfuraziun digl tunnel cun ena lun
ghezza da 750 meters è cunzont sto en 
mument allegrevel per igls miniers. La 
vischnanca da Silvaplana, siva digl 1. da 
schaner 2016 igl li vaschign digl cumegn 
da Surses, ò gio siva da passa 40 onns 
cumbattia per en sviamaint e sto en tema 
è chel schizont gio igl 1927. Igl quart 
project da sviamaint per Silvaplana è nia 
approvo dalla populaziun e dalla dertgi
ra administrativa e sa catta ossa gio ain

ten la fasa finala. Aint igl nordost da Sil
vaplana, sur la vischnanca an direcziun 
Gelgia, vign igl traffic a parteir digl aton 
2018 sviia antras igl tunnel e sessour pu
spe mano sur ena rundella sen la veia can
tunala, la «Via Engiadina». 

Sulet igl tunnel 
costa 47 milliuns francs

Igl antier sviamaint ò ena lunghezza da
1470 meters ed igl tunnel sez ena lun
ghezza da 750 meters. Lartg è el 7,5
meters e l’otezza schea tar 4,5 meters.
Perfuro e tgavo ins ò igl davos onn e
mez            95 000 cubics material, chegl
tgi èn vers 8200 camiuns material. Tot
igl material è nia mano alla deponia

«Poleschin», noua tgi el è nia transfur
mo per 90% an betun u material da
fundamaint tg’ins dovra er per far igl
tunnel. Remarcabel è bagn tgi igl nov
tunnel da sviamaint ò ena pendenza
dad 8,5% e singular è bagn er tgi per
furo è nia ainten la sponda, pendent e
betg igl cuntrari. Igl project d’untgeida
costa 70 milliuns francs e da chella
somma èn 47 milliuns francs angal per
la construcziun digl tunnel.

Aint igl tunnel lavouran 30 omens
Construia vign igl tunnel dalla firma 
«CSC» da Lugano, ena interpresa cun 
250 ampluias. Gian-Luca Lardi, igl di
rectour dalla firma da construcziun, ò 
detg tgi per el scu Poschiavin seia bagn 
spezial da pudeir realisar chel tunnel cun 
30 digls sies luvrants. La lavour da perfu
rar igl tunnel seia neida ainten en bung 
taimp cun er la sia interpresa esser pertu
tgeida dalla mancanza da lavour perveia 
dall’iniziativa dallas abitaziuns secunda
ras. Ossa antschevan alloura proxima
maintg las lavour internas digl tunnel ed 
eneda tgi chellas seian a fegn vigna in
drizzada l’antiera tecnica. 

Igl traffic ò separo la vischnanca
Pi prubabel la persunga la pi ventirevla 
ier tar la perfuraziun digl tunnel era 
Claudia Troncana, la presidenta commu
nala da Silvaplana. Ella sa legra gio oz segl 
de tgi igl traffic vign sviia tras igl nov tun
nel ed a parteir da chel de s’augmainta la 

qualitad da veiver ferm a Silvaplana. Igl 
bler traffic, igls numerous camiuns ed 
oters vehichels vegian an veir senn sepa
ro la vischnanca. La gliout digl sid digl li 
vegia strousch ple contact cun igls abi
tants digl nord dalla vischnanca, cun re
nunztgier dad eir per veia, cun esser schi 
bler traffic. Silvaplana s’avanza dad en li 
da traffic tar en li turistic, eneda tgi igl 
sviamaint seia realiso, ò menziuno Tron
cana.

Ena colliaziun impurtanta
Cunsiglier guvernativ Mario Cavigelli è 
cunzont sa musso ventirevel cun vaseir 
igl plascheir digls miniers, els tgi on igl pi 
grond maret tgi ier è stada la perfuraziun 

digl tunnel. Cun realisar igl svimaiant da 
Silvaplana sa derva en grond nouf da traf
fic aint igl cantun, ò detg igl schef digl 
Departamaint da construcziun digl Gri
schun. La populaziun da Silvaplana vegia 
pitia ferm igls davos decennis digl bler 
traffic er cun chel s’augmentar dad onn 
tar onn. Igl Pass digl Gelgia seia ena col
liaziun impurtanta tranter nord e sid ed 
er en tratg tgi seia pigl turissem da gron
da valour. Cun l’untgeida da Silvaplana 
gudogna l’antiera regiun turistica a mun
tada. Igls pi urgents projects da sviamaint 
seian chel da Sta. Maria e chel da Susch, 
ò detg Cavigelli, dantant tgi chel digls 
Mulegns e chel da Beiva seian pigl mu
ment strousch anc en tema.

Cun plascheir preschaintan igls treis miniers la statua dalla sontga Barbara siva dalla 
perfuraziun gartageda. FOTOS G. N. STGIER

Cuntaints er igls represchentants digl cantun, dallas instanzas politicas e dallas firmas: Re
to Knuchel, Mario Cavigelli, Claudia Troncana, GianLuca Lardi e Roger Stäubli (da san.).

Pertge èn cunvegnientschas 
insumma scumandadas?

Concurrenza fa bain a la fiera. Ella pro
cura per pretschs raschunaivels e buns 
products. Sche concurrents sa mettan 
tuttenina ensemen e sa cunvegnan per 
tge pretschs ch’els fan amogna lur pro
ducts u servetschs chatscha quai ad aut 

ils pretschs. La lescha da cartel scumon
da perquai cunvegnientschas che fan 
donn al princip da concurrenza – nun 
ch’ellas capitian per raschuns d’effizien
za. Scumandà è era la repartiziun da re
giuns tranter concurrents.

Las firmas cumpigliadas

L’october 2012 ha la Weko cumenzà ad 
examinar cunvegnientschas pussaivlas 
dad impressaris grischuns. Il Figl uffizi
al svizzer da commerzi ha publitgà las 
firmas pertutgadas: Alfred Laurent SA, 
Bezzola Denoth SA, Fabio Bau GmbH, 
Foffa Conrad SA, Implenia Bau SA, 
Impraisa da fabrica Margadant, Im
praisa Mario GmbH, Hew SA Cuira, 
Koch SA Ramosch, Lazzarini SA, Pala
tini SA Untervaz, René Hohenegger 
Sarl, Zeblas Bau SA, Marcus Wetzel sco 
era RusenaBetun SA, Sosa gera SA, 
Uina SA e la Societad grischuna dals 
impressaris, biros d’inschigners.

L’avrigl 2013 han ins extendì las exa
minaziuns. Il figl uffizial da commerzi
ha publitgà suandantas interpresas: A.
Käppeli’s Söhne SA, Catram SA, Celle
re SA Grischun, Kibag Bauleistungen
SA, Schlub SA Grischun dal nord, Tol

do Strassen und Tiefbau SA, Walo Ber
tschinger SA e grupppa Zindel SA.

Dapi l’atun il 2015 èn era pertu
tgadas: Societad d’aczias Cellere a Son 
Gagl, Bianchi Holding SA a Bad Ragaz, 
Broggi Lenatti SA a Bravuogn, C Bau
unternehmung Centorame SA a 
Schmitten, Crestageo SA a Cuira, D. 
Martinelli SA a San Murezzan, Foser & 
Hitz SA a Malans, Hohenegger SA a 
Val Müstair, Hüppi SA a Wallisellen, 
Mettler SA a Cuira, Nicol. Hartmann 
& Cie. SA a San Murezzan, P. Lenatti 
SA a Bever, Prader SA a Cuira, Rocca + 
Hotz SA a Zuoz, Scandella Bau SA a 
Val Müstair, Schlub SA a Cuira, Schlub 
SA a Poschivo, Toldo Strassen und 
Tiefbau SA a Landquart, Walo Ber
tschinger SA a Cuira, Walo Bertschin
ger Central SA a Turitg, Walo Ber
tschinger Holding SA a Turitg.

